
        
            
                
            
        

    
	ЗАЙЛШГҮЙ ШИЙТГЭЛ – 3

	“УЛСЫН ХЭВЛЭЛИЙН ГАЗАР” Улаанбаатар хотноо 1978 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХУУЛЬ ЦААЗЫН ДЭД ХУРАНДАА Н. ПОЛЯКОВ

	 

	ЗӨВЛӨЛТИЙН ШҮҮХ САВИНКОВЫН ХЭРГИЙГ ТАСАЛСАН НЬ

	 

	Дзержинскийн талбай дахь захиргааны байгууллагуудын барилгын нэгний нь дотор талд байх, хавар цагийн нар гийсэн нэгэн бяцхан хашааны дундуур би Дзержинскийтэй цуг хамтран зүтгэж байсан ахмад чекисттэй явж байтал, тэр хүн зогтусан «Хорин таван оны тавдугаар сард хоригдол Савинков цонхоор үсэрч унаж энд үхсэн юм даа» гэж ярихад нь

	— Борис Савинков уу?

	— Тийм, тийм тэр чинь...

	 

	 

	Варшавын шүүгчийн хүү Борис Савинков хорин настай байхдаа оюутнуудын үймээнд оролцсон хэргээр Петербургийн их сургуулиас хөөгдөж байжээ.

	Тэрээр үүний дараахан эсерүүдийн байгууллагын гишүүн болж цуутай ноён Сергей Александрович, Дотоод явдлын яамны сайд Плеве, харгис цагдаагийн газрын дарга Дурново нарыг алах хэрэгт идэвхтэй оролцож, улмаар хааны амь насанд халдахад бэлтгэж байжээ.

	Савинков 1906 оны тавдугаар сарын 14-нд Севастополийн цамхгийн цэргийн захирагч Неплюевыг алахаар бөмбөг хаях ажилд оролцсон хэргээр баривчлагдаж мөн оны 6-р сарын 16-ны үүрээр цэргийн ерөнхий шоронгоос Сулетинский гэгчийн хамт оргожээ.

	Савинков 1911 онд хилийн чанадад дүрвэн гарч тэнд Эсерийн байгууллагын удирдах хэсгийн бүрэлдэхүүнд орж тэр байгууллагын даалгавраар нэг биш удаа нууц байдлаар Орост ирж байсан.

	Савинков үүний зэрэгцээгээр утга зохиол оролддог байв. Тэрээр дэлхийн нэгдүгээр дайнд Францын армид сайн дурын цэргээр байлдаж явж байжээ. Хоёрдугаар сарын хувьсгалын дараа, Савинков Орост эргэж ирж улс төрийн амьдралд идэвхтэй оролцсон байна.

	Түр засгийн газар түүнийг Баруун өмнөд фронтын командлагч Корниловын комиссараар, дараа нь Керенскийн үед цэргийн яамны сайдаар томилон ажиллуулав.

	Жижиг хөрөнгөтний гэр бүлээс гаралтай, хар амиа хичээгч, алан хядагч Савинков олон түмэнтэй хэзээ ч холбоотой байгаагүй бөгөөд тэдний амьдрал байдлыг ойлгож мэддэггүй байсан юм. Тэрээр аугаа их Октябрийн социалист хувьсгалын ялалтад тун их хорсон атаархаж ажилчин, тариачны төрийн эсрэг удаа дараа хүнд гэмт хэргүүдийг өдүүлсэн юм.

	Савинковыг яллан шийтгэсэн шүүх ажиллагаа бол улс төрийн чанартай томоохон үйл явдал болсон юм. Уг явдлын гол шалтгаан нь зөвхөн хэрэгтний суудалд Зөвлөлт засгийн догширсон хашир дайсан сууж байгаагаар тайлбарлагдахгүй. Энэ бол хаант засгийн генерал Краснов, Корнилов, Деникин, Колчак нараар төлөөлүүлсэн цагаантны бүлэг дээрэмчид болон Черчилл, Ллойд, Жорж, Пуанкаре, Муссолини, Пилсудский нараар төлөөлүүлсэн хөрөнгөтөн гүрнүүдийн эрх баригчдын гэмт хэргийг яллан шийтгэсэн түүхэн холбогдол бүхий шүүх ажиллагаа байсан юм. Түүнчлэн энэ нь үзэл суртлын хувьд сөнөн мөхөж байгаа эсер, меньшевикүүдийн намууд Керенский, Чернов нарын зэрэг өөрсдийгөө «ардчилсан үзэлтэн» гэгчдийг яллан шүүсэн түүхэн үйл явдал байсан юм. 

	Шүүхийн хуралдаан маш хурц байдалд болж өнгөрсөн. 

	Хөрөнгөтний хэвлэлийнхэн байдлыг улам хурцатгаж Савинковт оногдуулсан шийтгэл бараг жүжиг мэт зүйл болж хэрэгтэн өөрөө коммунист суртал нэвтрүүлгийн тоглоом болсон мэтээр бодит баримтыг гуйвуулан хашхирцгааж байлаа. Ийнхүү Савинковын хуучин хамгийн сайн танил, холбоотнууд нь одоо бурхан шүтээн шиг тахиж байсан Савинковыгаа хараан зүхэж түүнийг урвагч Иудатай адилтган хэрцгийллээр айлган сүрдүүлэх болов. Өдөөн хатгалга гаргах боломжийг үгүйсгэхийн тулд шүүх ажиллагааг хамгаалах дорвитой арга хэмжээ авах явдал чухал шаардагдав.

	Савинковын хэргийг яллан шийтгэсэн шүүгчдийн нэг Георгий Гаврилович Кушнирюк 

	 

	«өдөөн хатгалга гаргуулахгүйн тулд эхний үед шүүх ажиллагааг хаалттай байдалд явуулдаг байлаа. Савинковын хэрэг явдалтай холбогдох бүх асуудал маш нууц байсан юм. Уг хэрэг явдлын тухай мөрдөн шүүх ажилд ямар нэг хэмжээгээр оролцоогүй дээд шүүхийн гишүүд ч мэдэх ёсгүй байлаа.

	Савинковын хэрэг над дээр байж, би түүнийг судалж байхад тэр тухай түүнд юу ч хэлж өгсөнгүй гэж Дээд шүүхийн орлогч дарга Васильев Южин намайг зэмлэж байсныг би санаж байна.

	Гэвч шүүх ажиллагааг хаалттай явуулах нь өмнө тавьсан зорилтдоо хүрч чадахгүй байсан. Шүүх ажиллагааг зориуд зохион байгуулаагүй бөгөөд харин Савинков бол жинхэнэ гэмт хэрэгтэн мөн байснаас гадна түүнийг илчлэн шүүмжилсэн мэдүүлэг нь суртал ухуулгын зохиомол хуурамч санаа огт биш байсан гэдэгт даян дэлхийг итгүүлэх ёстой байсан. Үүнтэй холбогдуулан шүүх ажиллагааг сайн хамгаалах нэмэлт арга хэмжээ авч, Савинковын хэрэг явдлыг нийтийн өмнө шүүн таслахаар шийдсэн юм» 

	 

	гэж дурсан ярьж байсан юм.

	Хэрэгт холбогдох материалд 

	 

	«шүүх ажиллагааг хамгаалах 21 хүний бүрэлдэхүүн бүхий нууц хамгаалалтын анги өөрсдөдөө оногдсон хүнд бөгөөд хариуцлагатай үүргээ нэр төртэйгөөр биелүүлсэн юм» 

	 

	гэдгийг онцлон дурдсан шүүхийн цэргийн захирагчийн илтгэх хуудас хадгалагдаж байдаг юм.

	 

	* * *

	 

	1924 оны наймдугаар сард Зөвлөлт Холбоот Улсын сонин хэвлэлүүдэд нийтлэгдэн гарсан засгийн газрын мэдэгдэл олон нийтийн анхаарлыг татлаа. Түүнд 

	 

	«Энэ оны наймдугаар сарын 20-ны үеэр Зөвлөлт Орос улсын нутагт ажилчин, тариачны Орос улсын хамгийн эвлэршгүй бөгөөд аюулт дайсны нэг, иргэн Борис Викторович Савинковыг Улсын онцгой улс төрийн газар (ОГПУ) (Савинков. В. И. Степанов гэгч хүний нэртэй хуурамч паспорттайгаар баривчлагдлаа) баривчлан авлаа» 

	 

	гэсэн байв.

	Савинковыг мөрдөн байцаахад Зөвлөлт Холбоот Улсад «Орос орны тухай үнэнийг мэдэх»-ээр ирсэн юм гэлээ. Энэ мэдүүлэг түүний хэлснээр болог гэж бодоод орхичихъё.

	Савинков Зөвлөлтийн хил хязгаарыг шөнө дунд, нууц байдалд, хуурамч паспорттайгаар зөрчин ЗСБНХУ-д байгаа хувьсгалын эсэргүүчүүдийн байгууллагын удирдагчидтай уулзах зорилготой ирсэн нь маргаангүй үнэн юм.

	Савинковын хамт А. А. Дикгоф-Деренталь (Савинков түүнийг миний гадаад явдлын яамны сайд хэмээн нэрлэдэг байжээ), Дикгоф-Деренталийн гэргий - Савинковын нарийн бичгийн дарга Любовь Ефимова нар нууцаар хил зөрчин орж иржээ. Энэ гурван этгээдийг хил зөрчин орж ирсний нь дараах өдөр 1924 оны наймдугаар сарын 24-нд Минск хотноо Улсын онцгой Улс төрийн газрын (ОГПУ) ажилтнууд баривчилжээ.

	«Аятайхан л хийлээ. Юутай ч гэсэн өглөөний хоолоо идээд дуусгачих уу даа» гэж чекистүүд рүү хандан Савинковын хэлсэн үг, зэвүүн байдал нь түүний мэгдэн сандарч байгааг өчүүхэн ч нууж чадсангүй. Тэгэлгүй яах вэ! Хил даван орж ирж байгаа хэрэг явдлыг нь нарийн сайн тагнан мөрдөж зохион явуулсан үйл ажиллагааныхаа эцэст түүнийг баривчлан авч байгаа Зөвлөлтийн тагнуулчдын өмнө хаант орос улсын цагдаагийн тагнуулчдын савраас хэд хэдэн удаа мултран гарч хэзээ ч баригдашгүй чөтгөр гэж алдаршсан Савинков ийнхүү ямар ч үг дуугүй бууж өгөх ёстой байсан юм. Түүний хэргийг шүүхийн өмнө яллан шийтгэх боллоо. Тэрээр гаднах байдлаараа А. Толстойн «Зовлон туулсан нь» гэдэг романд... Тэрээр бараан ёстой л нэг будчихсан мэт царайгаа нуун далдлах гэсэн юм шиг зүүн гартаа торгон алчуур барьсан байв. Удаан боловч итгүүлэхийг оролдсон яриатай, захиран тушаасан дуу хоолойтой, хүйтэн харцтай... нурууны хувьд төдий л өндөр биш, зөөлөн эсгий малгай, цэвэрхэн хийцтэй пальто, савхин гуталтай. Өмссөн хувцас болон жигд ганган хөдөлгөөнөөрөө гадаадын хүнтэй адилавтар, намуун бүдэг дуутай, петербургийн аялгуугаар ярьдаг хүн байсан юм» хэмээн дүрслэгдэж байсан өнөөх нууц гайхал Савинковыг санагдуулаад байхаар тийм эр үнэхээр огт биш болсон байв.

	Амьдрал Савинковыг бүрмөсөн элээжээ. Хижээлдүү настай, хар хувцастай, төдий л өндөр биш, харин нэлээд халзан болчихсон тэр хүн олон түмэн пиг цугларсан энэ танхимд одоо шүүхийн өмнө зогсож байна. Савинков өөрийгөө буруутан гэж хүлээн зөвшөөрч байгаа юм. Тэрээр бодол санаагаа үнэхээр чөлөөтэй бөгөөд тодорхой илчилж байжээ. 

	 

	«Энэ бол хэлбэрийн хувьд хамгийн тод, цаг үеийнхээ байдалд яг тохирсон уран сайхны боловч сэтгэлд маш их зовуурьтай яриа байсан юм» 

	 

	гэж «Правда» сонины сурвалжлагч шүүхийн тайланд бичсэн байлаа. 

	Зөвлөлт Бүгд Найрамдах Улс үүсэн тогтсон анхны өдрөөс эхлэн Савинков түүний улангассан дайсан болсон юм. Тэрээр Зөвлөлт Бүгд Найрамдах Улстай тэмцэхийн тулд ямар ч арга хэрэглэхээс огт цээрлээгүй бөгөөд одоо энэ тэмцлийнхээ базаахгүй дүнг сонсож суугаа нь энэ. Савинковыг Петроградад байхад Октябрийн хувьсгал гарчээ. 

	 

	«Шөнийн нэг цаг болж байж билээ. Би, гишүүнээр нь ажиллаж байсан казах цэргийн холбооны зөвлөлд очиж цэргийн хороод болон сургуулиудын төлөөлөгчдөд өвлийн ордныг бүсэлчхээд байсан большевикуудтай тулалдахын тулд бага ч гэсэн хамаагүй зэвсэгт хүчийг хуралдуулах хэрэгтэй гэж итгүүлсэн юм. Гэтэл шөнийн хоёр цагт өвлийн ордныхон түлхэгдэн унагаагдаж хувьсгалт ажилчид, тариачид түр засгийн гишүүдийг баривчлан авсан билээ. Энэ бол бидний анхны ялагдал байсан» 

	 

	гэж хэрэгтэн ярьсан юм.

	Генерал Краснов казахын хороодыг удирдаж Петерград руу хөдөлснийг мэдээд Савинков ажилчны маягаар хувцаслаж түүн дээр яаралтай очжээ. Тэнд цэргийн дээд ерөнхий командлагч Керенский сандарч тэвдсэн байдалтай байсныг Савинков хараад түүнийг сөрөг хүчтэй үйл ажиллагаанд бэлтгэхэд итгүүлэхийг чармайн оролдсон боловч бүтсэнгүй. Ерөнхий командлагч зөвхөн өөрийнхөө үгэнд итгэсэн хэвээр байлаа. Тэрээр хувьсгалын талд бүрэн шилжсэн Царскосельскийн гарнизоны цэргүүдэд хандан машин дээрээс үнэхээр бахардан уурласан байдалтайгаар үг хэлж байлаа.

	Гэвч энэ ухуулгын ажлын үр дүн нь илтгэгчийн бодсоноос шал өөр болжээ. Хувьсгалт цэргүүд эсэргүүцлээ улам хүчтэй болгож Красновыг орхин явсан байна.

	Ингэмэгц польшийн паспорт өвөртөлж, Панийн польшийн цагаан бүргэдтэй малгай өмссөн Савинков цагаантны генерал Каледин, Корнилов, Алексеев нар Петерград руу довтлох сайн дурынхны арми гэгчийг байгуулахаар бэлтгэж байсан Дон руу яаравчлан хөдөлсөн байна. Энэ армийн улс төрийн удирдлагыг донын иргэний зөвлөл гартаа авч байв. Савинков энэ зөвлөлийн хамгийн идэвхтэй гишүүн, үнэн хэрэг дээрээ түүний үзэл сурталч нь болов. Энэ зөвлөлийг «Ардчилсан» хэлбэр байдалтай болгохын тулд Савинков Казакийн үндсэн олон түмнийг хувьсгалын эсэргүү хүчний талд татан оруулахыг оролдлоо.

	 

	«Яагаад би заавал Каледин, Корнилов нар луу очих болсон юм бэ? гэж Савинков өөрөө өөрөөсөө асууж хариулахдаа: — Өөр замгүй байсан юм. Би ганцаараа тэмцэж чадахгүй нь мэдээж. Эсерүүд яах ч учраа мэдэхгүй, зориг муутай, хатуужилгүй байсныг бид мэдэх учир тэдэнд ер итгэхгүй байсан. Тэгвэл чухам хэн тэмцэж байсан бэ?... Зөвхөн Корнилов шүү дээ! Тийм ч учраас би түүн рүү явсан юм» 

	 

	гэж байжээ.

	Эзэн хааны түшиг тулгуур болсон генералууд, алан хядагч, бараг хааныгаа ч алчхаж чадах «Социалист» Савинков нар ингэж холбоотон - түншүүд болсон бөгөөд тэднийг ажилчин, тариачны Бүгд Найрамдах улсыг үзэн ядах үзэл нэгтгэсэн юм. Хамгийн улангассан бөгөөд харгис, хувьсгалын эсэргүү хүчнийхэн хувьсгалын ялалтад дургүйцсэн мөртөө ардчилсан нүүр царай харуулж байдаг өөдгүй муу амьтдыг өөрсдийн гар хөлөө болгон ашиглаж байсан олон жишээг түүх сайн мэддэг билээ. Тэдэнд итгэдэг нь ойлгомжтой асуудал.

	Тийм өөдгүй амьтдын нэг бол далдуур нууц хуйвалдаж чаддаг мөртөө зорилгодоо хүрэхийн тулд өөрийгөө хаант засгийн дайсан гэж нэрлэдэг ичгүүр сонжуураа алдсан Борис Савинков юм.

	Савинков, Донын иргэний Зөвлөлийн даалгавраар эхлээд Петерград, дараа нь Москвад иржээ. Тэр богино хугацаанд гол төлөв хуучны офицеруудаас бүрдсэн хувьсгалын эсэргүү тархай бутархай бүлэг буюу бүлэглэлээс «Эх орон эрх чөлөөг хамгаалах ардын холбоо» гэгч нэрийн дор тавин мянгаад орчим хүнтэй нууц зэвсэгт байгууллагуудыг байгуулжээ. Савинков эдгээрийг маш нууц байдлаар, тухайлбал зөвхөн тасгийн дарга нь салааны даргаа, салааны дарга нь сумангийн даргаа, сумангийн дарга нь батальоны даргаа, батальоны дарга нь хорооны даргаа таньдаг байхаар зохион байгуулжээ.

	Тодруулан хэлэхэд дивизийн дарга нь зөвхөн дөрвөн хорооныхоо даргыг, хорооны дарга нь зөвхөн дөрвөн батальоныхоо даргыг мэддэг жишээтэй байжээ. Холбоог штаб удирдана. Штабын байгууллагууд нь 200 шахам хүнтэй. Шинэ гишүүдийг татан элсүүлэх буюу хот хоорондын шуурхай, тагнуулын, сөрөг тагнуулын болон алан харгислах зэрэг тусгай хэлтсүүдтэй ба штабын дарга нь хурандаа Перкуров гэдэг хүн байв. Штаб болон зөвлөлийг ерөнхийд нь удирдах ажлыг зөвхөн Савинков өөрөө гүйцэтгэдэг байлаа.

	«Ажил» маш хүнд байсан тухай хэрэгтэн гоморхон, хоёрдугаар Николайн үед хувьсгалчид цагдаагийн газраас болгоомжилдог байсан бол большевикуудын үед бид хаа хаанаасаа аюул дунд байсан гэж ярив.

	Манай холбоонд харгис үзэлтэй монарахистуудын зэрэгцээгээр өөрсдийгөө «социалистууд» гэж нэрлэдэг меньшевик, эсерүүд цөөнгүй байсан.

	Ямар намд хамаарах вэ? гэдэг асуудал бидний хувьд ялгаагүй юм. Манайд баруун зүүн гэж байхгүй. Бид эх орондоо хайртай байдгийн хувьд л «Ариун холбоо» гэгчээ байгуулан хэрэгжүүлж байгаа юм гэж ярих эрхтэй байсан. Энэ «Ариун холбоо» гэгчийн тактик бол Зөвлөлт Оросын эсрэг зэвсэгт тэмцэл хийх, нам засгийн удирдагчдыг алан хядах, хорлон сүйтгэх гэмт хэрэг өдүүлэх явдал байсан.

	— Би бол хэрэв «Дайн хийвэл хамаг байдаг арга, хэрэгслээрээ хийхийн чинээ л хийх хэрэгтэй» гэдэг үзлийг баримталдаг байсан. Манай байгууллага бол алан хядах хүртэл бүхий л аргыг зохион байгуулан явуулах бүх боломжоор хангагдаж байсан. Бид та нарыг унагаахын тулд бүх хүчин чармайлтаа дайчлах хэрэгтэй гэж үзэж байсан. Энэ асуултад хариу болгож миний хэлэх зүйл бол хөдөлшгүй юм. Тактикийн хувьд бид тэмцлийн бүх арга явуулгыг та нөхдийн эсрэг чиглүүлж байсан. Бид юуны өмнө зэвсэгт бослого хийхийг чухалчилж байсан. Гэхдээ алан хядах гэмт хэрэг өдүүлэхээс өчүүхэн ч татгалзаагүй гэж Савинков шүүхэд мэдүүлэг өгч байсан юм.

	Холбооны хөтөлбөрийн тухай Савинков тайлбарлахдаа: 

	«Түүний гол үндсэн зорилго нь зохион байгуулах хурал хуралдуулахад оршиж байсан юм. Гэхдээ шинэ засаг өөрийн диктатурыг хэрэгжүүлэх ёстой байсан» гэв. 

	Хурлын дарга — Хэний диктатур вэ?

	Савинков — Энэ талаар тодорхой тогтсон зүйлгүй (танхим дахь хүмүүс инээлдэв.) 

	Чухам хэний диктатурын тухай ярьж байгаа нь энд хүрэлцэн ирсэн бүх хүмүүст тодорхой байлаа. Гэмт хэрэгтэн уг диктатурын тухай үнэхээр мэдээгүй царай гаргаж байсан боловч энэ нь хэнийг ч төөрөгдүүлж чадахгүй нь лавтай.

	Холбооны хөтөлбөр болон, уг холбооноос хэвлэн гаргасан, «Олон түмэнд хандсан уриалгыг» уг хэрэгт эд мөрийн баримт болгож хавсаргасан байв. «Эх орон, эрх чөлөөг хамгаалах ардын холбоо» байгууллагад гишүүнээр элсэн ороход өргөх «тангараг» гэгч бүлэгт тусгайлан дурдахдаа 

	 

	«Эх орон, эрх чөлөөг хамгаалах ардын холбооны үзэл санааг газар сайгүй түгээн дэлгэрүүлэх зорилгоор Зөвлөлт засагт дургүйцсэн буюу түүнд захирагдахыг хүсээгүй хүмүүсийг зоригжуулан хувьсгалт холбоонд нэгтгэх, Зөвлөлт засгийн удирдлагыг түлхэн унагааж коммунистуудын засгийн тулгуур хүчийг бололцоотой газарт нь гартаа зэвсэг барьж, бололцоогүй газарт нь нууцгайгаар заль мэх хэрэглэж устгахын тулд амь биеэ үл хайрлан тэмцэнэ гэдгээ батлан тангараглаж байна» 

	 

	гэж дурдсан байдаг. Холбооны нэрийн өмнөөс санаачлан гаргасан бүх баримт бичгийг өөрийн нь хүлээснээр бол Савинков боловсруулж байжээ.

	Холбоо маш нууц байдалд ажиллаж байсан боловч Бүх Оросын Онцгой комисс түүнийг мөрдөн илчилж чадсан юм. Больницын байдалтайгаар ажиллаж байсан төв штаб Москвад «Молочная» гудамжинд байрлаж байсан нь илэрсэн байна. Чекистүүдийн шаламгай соргог ажиллагаа амжилттай боллоо.

	Тавдугаар сарын гучны өдрийн өглөө, намайг утсаар ярья гэж дуудахад:

	— Хэн бэ?

	— Сарра байна (штабын дарга хурандаа Н. П. Перкуровын нууц нэр).

	— За, яав, юу болоов?

	— Больницод халдварт хижиг өвчин гараад байна?

	— Хүн үхээ юу?

	— Бүх өвчтөнүүд үхсэн...

	Холбоо маань тийнхүү оршин тогтнож чадахаа болив гэж Савинков ярив. Бас л золгүй явдал тохиолджээ.

	Савинковоор удирдуулж байсан байгууллага 1918 — 1921 онуудад В. И. Лениний эсрэг алан хядах гэмт хэргийг зохион байгуулахад бэлтгэж байсан гэдгийг тэрээр хожим хүлээн зөвшөөрсөн. Тэгэхдээ В. И. Лениний амь насанд халдсан Каплантай ямар ч холбоогүй байсан гэж байв. Хурлын дараа хэрэгт эд мөрийн баримт болгон хавсаргасан «Большевикуудтай хийх тэмцэл» хэмээх Савинковын номоос 

	 

	«...энэ төлөвлөгөөт ажил зөвхөн хэсэгчлэн хийгдлээ. Цаазаар авхуулсан Каплан, Ленинийг алж чадалгүй зөвхөн шархдуулсан учир Лениний амь насанд халдах асуудал зөвхөн хагас биелэгдлээ» 

	 

	гэж бичсэн холбогдох хэсгийг эш татан уншихад Савинков 

	 

	«Энэ өгүүлбэр яг онож хэлж чадаагүй юм. Товхимлыг маш яаралтай бичсэн ба хэрэг дээрээ Лениний амь насанд халдахаар бэлтгэж байсан тэр хэрэг явдлын тухай би юу ч мэдэхгүй, Капланыг огт таньдаггүй байсан» 

	 

	гэдэг тайлбар өгсөн юм.

	Савинков 1921 онд дэд хурандаа Свежевскийг, В. И. Ленинийг алуулах даалгавраар Москвад илгээж байжээ. Свежевский буу зэвсэг, мөнгө, хуурамч баримт бичгүүдээр бүрэн хангагдсан байлаа.

	Савинковын штабын алан хядах хэлтсийн дарга асан хурандаа Гнилорыбов, Свежевский (хоёулаа шийтгэгдсэн) нар өчиг өгөхдөө үүнийг батлан мэдүүлсэн билээ. Савинковын бодож боловсруулсан энэ алан хядах гэмт хэргээс яагаад нэг ч зүйл биелэгдэж чадаагүй юм бэ? гэдэг асуултад Савинков ингэж хариулсан юм. 

	 

	«Нэг ч гэмт хэрэг биелэгдэж чадаагүй юм. Оролдлого тун сул байсан. Свежевский — Би Ленинийг алахыг хүсэж байна гэж ярьж байсан удаа бий. Гэвч Свежевскийд би огт итгээгүй юм. «Би явлаа шүү» гэж түүнийг хэлэхэд «Яв аа, яв» гэж л хариулдаг байсан. Учир нь түүнээс ямар ч үр дүн гарахгүй гэдэг нь мэдээж байсан. Энэ бол шал дэмий оролдлого байсан юм.

	Ийм завхралын үед аллага хядлага хийж болно гэж үү? Нөхөр шүүгчид та нар бодоод үз. Би нэлээд туршлагатай алуурчны хувьд аллага хядлага гэдэг чинь юү юм бэ? гэдгийг сайн мэднэ шүү.

	Хүмүүс ард түмнийг өөрсөдтэйгөө хамт байна гэдэгт бүрэн итгэсэн тэр үед, үхэлтэй тулгарч байгаа боловч ард түмний төлөө тэмцэж байна гэдгийг бүрэн ойлгосон тэр цаг үед л аллага хийхээр явцгаадаг юм. Энэ бол маш чухал зүйл. Зөвхөн ийм үед аллага хядлагыг үйлдэж болох бөгөөд яагаад гэвэл аллага хядлага бол ухаан санааны их хүчин чадлыг шаарддаг юм. Гэтэл энэ бүх нөхцөл огт бүрэлдээгүй байхад...

	 

	Сөнөн мөхөж байгаа хувьсгалын эсэргүү этгээд буруугаа ингэж зүй ёсоор хүлээн зөвшөөрсөн юм.

	Хурлын дарга — Ярослав, Рыбинск, Муромд гарсан бослогын тухай тодорхой ярьж өгнө үү?

	Савинков — Хариулахад тун их гунигтай зүйл та надаас асууж байна... гэв.

	Ярослав, Рыбинск, Муромд болсон зэвсэгт үймээний төлөвлөгөөг Савинков Францын Элчин сайд Нулансийн шууд шахалтын дор Англи, Францын десантыг Архангельскт буулгаж, дараа нь Москвад аваачих ажлыг хөнгөвчлөх зорилгоор боловсруулсан юм. Савинковын заалтын дагуу бослогыг Ярославт —хурандаа Перкуров, Рыбинскт — хурандаа Бреде, Муромд меньшевик, доктор Григорьев нар шууд удирдах ёстой байлаа.

	Рыбинскт олон тооны их буу бэлтгэгдсэн учир үймээнийг амжилтад хүргэж болох чухал зангилаа газар гэж үзлээ. Ярослав, Муромд их буугүйгээр амжилтад хүрч чадна гэж үзэхэд хэцүү байсан. Иймд Рыбинскийг булаан авах явдал үймээн дэгдээгчдийн гол зорилгын нэг байсан тул ерөнхий удирдлагыг гартаа авахаар Савинков тийшээ хөдөлжээ.

	1918 оны зургаадугаар сарын 6-ны шөнө Савинков үймээнийг Ярославт эхлэх дохиог Пекуровт өгснөөс гадна долоодугаар сарын 8-нд Муром, Рыбинскт түүний шийдвэрээр хувьсгалын эсэргүү үймээн дэгдээх ёстой байлаа.

	Гэвч Савинковын төлөвлөгөө биелэгдэх тавилангүй байсан юм. Рыбинскт үймээн дэгдээгчид тэр даруйхан дарагдлаа. Нэг хоногийн дараа үймээн дэгдээгчид Муромыг ерөнхийдөө орхиж харин Ярославт зөвхөн түр зуурын амжилтад хүрсэн боловч 18 хоногийн дараа энэ хот дахин Зөвлөлт төрийн мэдэлд шилжсэн юм. Үймээн дэгдээгчдийн оролдлого амжилтгүй болсон учир өөрсдийн хань хамсаатнуудыг цуглуулан уулзахаар болзсон Казань хотод Савинков большевик намын гишүүн гэдэг хуурамч нэр бүхий баримт бичгүүдийг хэрэглэн очихоор шийджээ.

	Тэрээр замдаа баривчлагдсан боловч удалгүй түүнийг чөлөөлсөн юм.

	Ядрин хотын зөвлөлийн даргатай уулзаж түүний салан задгай байдлыг ашиглаж байсан тухайгаа Савинков ингэж ярьсан юм. 

	 

	— Би тун хал балгүй тийм бичиг зохиосон. Тухайлбал Ардын гэгээрлийн Комиссариатад ажилладаг. Энэ удаа Вятская, Уфимская губернид пролетарийн хүүхдүүдийн тусгай бүлгийг зохион байгуулах ажлаар томилогдон явж байгаа хэмээн бичив. (Танхимд инээлдэв) Намайг санамсаргүй баривчлав. Маргааш нь хотын зөвлөл чухам хаана байдгийг асууж зөвлөл рүү өөрөө очиж даргатай нь уулзахыг хүссэн юм. (Түүний овог нэрийг би улаан армийн цэргүүдээс мэдэж авсан юм.) Тэгээд түүнтэй уулзаж танай хотод эмх журам сайтай, танихгүй хүн үзэгдмэгц түүнийг баривчлан авдаг юм байна. Ийнхүү журам сахигддаг явдалд би баяртай байгаа учир танд талархал илэрхийлэх гэсэн юм. Энэ тухай Петроград, Москвад очмогц холбогдох хүмүүст илтгэх болно гэж хэлээд өөрийнхөө бичгийг өгөхөд тэрээр сэтгэл маш тааламжтай байдлаар түүнийг уншиж байсан билээ. Энэ бичигтээ Ардын гэгээрлийн комисс өчүүхэн надад таны зүгээс туслалцаа дэмжлэг үзүүлэхийг хүссэн юм шүү гэж бичсэн юм. Хотын дарга энэ хэсгийг уншиж дуусгачхаад «танд тэгээд юу хэрэгтэй байна?» хэмээн асуухад нь би нэлээд бодож байгаад «Ойлголцоогүй явдлаас болоод намайг баривчлан авчхаад байгааг та харж байгаа биз дээ. Би Петербургээс баримт бичигтэй яваа. Хэрэв та надад эндэхийнхээ баримт бичиг өгвөл одоохондоо миний амь насанд ивээл болох болов уу гэж бодож байна даа» гэсэн юм. Тэд надад маш хэрэгтэй байсан бичиг баримтыг минь өгөхөөр болж тушаал гаргалаа. Удалгүй түүний тушаалаар над морь худалдан авахад туслалцаа үзүүлж би цааш явав.

	 

	Савинков улаан армийн эсрэг цэрэг дайны үйл ажиллагаанд оролцох хүсэл эрмэлзлийнхээ дагуу Казаниас явж харгислалаараа алдаршиж байсан генерал Каппелийн отрядтай нийллээ. «Чапаев» киног үзсэн хүн бүр чөмгийн ястай хохимой толгойн зургийг өөрсдийн сүлд тэмдэг болгон ханцуй дээрээ зүүсэн Каппелийн алуурчид Чапаевынхны эсрэг улангассан юм шиг дайрч байдгийг санах байх аа.

	 

	Шүүхийн гишүүн — Та Каппелийн отрядад байхдаа олзлогдсон улаан армийнхныг буудаж байсан уу?

	Савинков — Зөвхөн сайн дурынхнаас олзлогдогсдыг л...

	Шүүхийн гишүүн — Сайн дурынхан мөн бишийг яаж ялгадаг байсан юм бэ?

	Савинков — Тэдний ухамсраар нь, тодруулан хэлэхэд: Урвагч болохыг үл хүссэнийг нь л буудуулдаг байсан.

	 

	1918 оны эцсээр Савинков Парис дахь Колчакийн «Засгийн газрын» төлөөлөгчөөр ажиллав. Тэрээр тэнд байхдаа хөрөнгөтний засгийн газруудаас цагаантны армид олгож байсан материал хэрэгслийг дамжуулах зууч үүрэг гүйцэтгэж байснаас гадна Колчакийн суртал ухуулгын гол хэвлэл «Унион»-ний эрхлэгчээр ажиллаж байв. Энэ албан тушаалд тэрээр Колчакийг улаан армийн ангиудад цохигдтол ажиллаж байжээ.

	 

	Хурлын дарга — Колчакийн арми цохигдож, даргаар нь та ажиллаж байсан тэр төлөөлөгчийн газрын үйл ажиллагаа зогссоны дараа та хаашаа явсан бэ?

	Савинков — Колчакийг бут цохигдсоны дараа нь би Парист үлдсэн. Тэр үеэр Пилсудскийн даалгавраар Вензегольский Парист ирсэн юм. Пилсудский надтай уулзахыг хүсэж байгаа тухай тэрээр над мэдэгдсэн. Энэ явдал 1921 оны 1-р сард болж билээ. Пилсудский намайг Варшавт хүлээн авч уулзаад Польшийн нутагт оросын цэргийн анги байгуулбал тун зүгээр юм сан гэж зөвлөсөн юм.

	 

	Савинков цагаантны «Оросын улс төрийн хороо» гэгчийг толгойлж, генерал Перемыкин, ах дүү Булак Балаховичийн удирдлагын дор Польш, Францын капиталистуудын хөрөнгөөр «Оросын ардын арми» байгуулж 1920 оны намар Зөвлөлт, Польшийн хэлэлцээрийн дараа, Мозырьт хийсэн Булак Балаховичийн аялалд биеэр оролцож байжээ.

	Гэвч энэ аялал залуу Зөвлөлт Бүгд Найрамдах Улсын эсрэг хийж байсан бусад бүтэлгүй дайралтын нэгэн адил ялагдлаар төгссөн юм.

	 

	Хурлын дарга — Энэ аяллыг хийхэд чухам хэн хамгийн хариуцлагатай үүрэг гүйцэтгэж байсан гэж та үзэж байна вэ? Гурван генерал уу, гадаадынхан уу? Эсвэл та өөрөө юу?

	Савинков — Юуны өмнө би гэж хариулмаар байна. Яагаад гэвэл энэ цэргийн ангиудыг би байгуулсан шүү дээ! Дараа нь цөмөөрөө гэж хариулах нь мэдээж хэрэг. Генералууд ч гэсэн, холбоотнууд ч гэсэн цөм тэгж хариулах байх...

	 

	Гаднын зэвсэгт халдлагын тусламжтайгаар Зөвлөлт засгийг түлхэн унагаах боломжгүй гэдгийг ойлгомогц Савинков «Ногоон (тариачдын) хөдөлгөөн» гэгчийн тусламжтайгаар дотроос нь үймүүлэх оролдлогыг хийж эхэлсэн юм. 

	 

	«Миний гол зорилго бол «Ногоон хөдөлгөөн»-ийг аль болохоор зохион байгуулалттай болгох, тариачин олон түмнийг тэмцэлд турхиран босгох, улмаар энэ зорилгыг хэрэгжүүлэхийн тулд орос руу хүмүүс илгээх явдал байсан юм» 

	 

	гэж Савинков өөрөө тайлбарлаж байжээ.

	Савинков, «Ногоон хөдөлгөөн»-ийг удирдах зорилгоор 1921 оны эхээр «Мэдээллийн товчоо» гэгчийг байгуулсан бөгөөд түүний нэг гол зорилго нь Зөвлөлт Бүгд Найрамдах Улсын тухай мэдээ цуглуулах асуудал байжээ.

	 

	Хурлын дарга — «Мэдээллийн товчоо» Польшийн жанжин штаб, Францын цэргийн төлөөлөгчдийн газрын хооронд бичиг баримт тогтмол солилцдог байсан уу?

	Савинков — Солилцдог байсан. Гэхдээ ямар бичиг баримтыг хэдийд өгөлцөж авалцах вэ, гэдэг асуудал гол байсан юм. Бид тэдний гарын дор л байдаг байсан.

	Хурлын дарга — «Мэдээллийн товчоо» тагнан турших ажлаас гадна ухуулга хийлгэхээр хүмүүс илгээдэг байсан уу?

	Савинков — Тийм ээ. Тариачдын дунд ухуулгын ажлыг өргөн хэмжээнд зохиохоор хүмүүс явуулдаг байсан. Тариачид та нарыг үл дагалдах тул тэдний дунд «ногоон хөдөлгөөн» зохион байгуулж тариачин олон түмний бослого гаргаж болно байх гэж бид найдаж байсан юм. 

	 

	1921 оны 6-р сараас 1923 оныг хүртэл Савинков шинээр сэргээн босгогдсон «Эх орон, эрх чөлөөг хамгаалах ардын холбоо» гэгчийг толгойлж Зөвлөлт улсын нутаг дэвсгэр лүү нэг биш удаа зэвсэгт отряд илгээн явуулж, Зөвлөлт улсын гүйцэтгэх хороод, хоршоолол, агуулах газруудыг дэлбэлэн сүйтгэх, галт тэрэг онхолдуулан эвдлэх, залуу ажилтнуудыг алан хядах Польш, Францын тагнуулуудад дамжуулахаар цэргийн нууц мэдээ цуглуулж байжээ.

	1921 — 1923 онд Улс төрийн тусгай удирдах газар болох Бүх Оросын Онцгой комиссын байгууллагууд нь Орос орны нутаг дэвсгэр дээр үүрлэн тогтнож байсан Савинковын 500 гаруй хүмүүс бүхий олон арван хэсгийг устгасан гэдгийг шүүх тогтоож өглөө. Дээрх хэсгүүд нь цөм тагнуулын хорт үйл ажиллагааг эрхлэн явуулдаг байжээ.

	Зөвлөлт засгийн эсрэг явуулж байгаа Савинковын тэмцлийг гадаадынхан тэтгэн дэмжиж байсныг Савинков өөрөө хүлээн зөвшөөрсөн юм. 

	 

	«Гадаадынхныг түшиглэхгүйгээр бид байлдаж чадахгүй байсан юм» 

	 

	гэж Савинков шүүхэд шууд мэдэгдэж байжээ.

	Ярослав, Рыбинск, Муромд зэвсэгт үймээн зохион байгуулахдаа Савинков, Францын Элчин сайд Нулансаас 2 сая франк авч байв. Чехословакийн ерөнхийлөгчөөр томилогдох гэж байсан Массарик Зөвлөлт засгийн удирдагчдын эсрэг алан хядах гэмт хэрэг явуулах бэлтгэл ажилд нь туслалцаа үзүүлэхээр Савинковт 200 мянган рубль өгч байв. Деникин, Колчакийн армиудад дамжуулахаар Савинков Английн засгийн газраас их хэмжээний зэр зэвсэг авч байжээ.

	 

	Хурлын дарга — Колчакийн армид дамжуулахаар чухам юу авч байсан бэ?

	Савинков — Колчак болон Деникиний армид дамжуулахаар маш их зүйлийг авч байсан. Тэгэхдээ Польшоос биш, Лондоноос. Деникин хэр зэрэг зэвсэглэгдсэн байсныг та нар мэдэж байгаа шүү дээ? Бид бүхэн, тухайлбал би л, Английн босгыг элэгдтэл тэнүүчлэн явсны ачаар Деникиний авч байсан тусламжийн зүйлийн тэн хагасыг (тэрээр үүнийг яаж ашиглаж байсан нь өөр хэрэг) олж авсан юм гэж би бодож байна.

	 

	Савинковын байгуулсан «Оросын ардын арми» гэгчийг сургах, хувцаслах, зэвсэглэх ажлыг хөрөнгөтөн помешикийн Польш улсын хөрөнгөөр гүйцэтгэж байжээ.

	Үүнээс гадна, Савинковын байгууллагууд 1921—1922 онуудад Зөвлөлт Бүгд Найрамдах Улсын тухай тагнуулын мэдээ сэлт худалдсаны шанд Варшавт суугаа Францын төлөөлөгчдийн газраас сар тутам хагас сая, Польшийн ерөнхий штабын хоёрдугаар хэлтсээс 600 мянга хүртэл Польшийн злот авдаг байжээ.

	Түүнчлэн Польшийн дарангуйлан захирагч Пилсудский, Хаант оросын асан сайд Маклаков, нефтийн хаан гэж алдаршсан, нэртэй баян Нобель, Чехословакийн Гадаад явдлын яамны сайд Бенеш нарын зэрэг «Буян үйлдэгчид» ихээхэн зүйлийг Савинковын сан хөрөнгөнд нийлүүлдэг байжээ. Ийнхүү гадаадынхан их хэмжээний мөнгө хөрөнгийг тэдэнд өгөхдөө Оросын ард түмний ашиг сонирхолд эрс харшилсан тусгай зорилготой байсан бөгөөд Савинков болон түүний нэгэн адил цагаантны хөдөлгөөний «удирдагчдыг» өөрсдийн дуулгавартай хөлсний зарц мэт үздэг байсныг Савинков ч өөрөө үгүйсгээгүй юм.

	«Мөнгө төлсөн нь хөгжмөө захиалдаг» гэдэг үг бий. Английн цэргийн яамны сайд Черчилль, Деникиний цэргийн ангиудын байрлалыг газрын зураг дээр тэмдэглэж хатгасан жижиг дарцгууд руу «Миний арми энэ байна» хэмээн онцлон зааж байсныг Савинков дурсан ярьж байсан.

	 

	Хурлын дарга — Та тэгэхэд нь юу гэж хариулсан бэ?

	Савинков — Би юу гэж ч хариулаагүй... гараад явчихмаар санагдсан. Би ч яах вэ, ингээд л Парист сууж байна. Гэтэл алс тэртээх фронтод Оросын сайн дурынхан (цагаантнууд, Н. П.) бараг хөл нүцгэн шахуу явж байна. Хэрэв би энэ тасалгаанд хэрүүл маргаан гаргаж үүдийг тас саван гарчихвал тэд бүр ч гуталгүй хоцрох болно гэж над санагдсан юм.

	 

	«Холбоотнуудын» зорилгын тухай Савинков өчиг мэдүүлэхдээ:

	 

	«Хойд Кавказ болон Кавказ чанадын хэсгийг оролцуулан Зүүн өмнөд «Чөлөөт» холбоог байгуулах хүсэлтэй байгаа тухайгаа англичууд надад тун олон удаа ярьж байсан. Энэ холбоо бол зөвхөн эхлэлт бөгөөд дараа нь түүнтэй Азербайжан, Гүрж улс нэгдэх ёстой гэцгээж байсан. Энэ үед надад нефть үнэртэх шиг болсон. Орос орныг аль болохуйц түргэн хоосруулж, Орос орныг өөрийн колони болгохыг тэд үнэхээр сонирхдог байсан юм» 

	 

	гэж байв.

	Савинков, Зөвлөлт Бүгд Найрамдах Улсын эсрэг дайсагнасан үйл ажиллагааныхаа талаар өчүүхэн ч маргаагүй боловч (бодит үнэнтэй маргахад хэцүү) өөрийгөө зан суртахууны үүднээс зөвтгөхийг оролдож байв.

	 

	Польшийн ажилчны холбооны цэргийн байгууллагын гишүүн Игорь Сазонов, Иван Каляев нарын анд нөхөр, найз, Плеве болон их ноён Сергий Александровичийг алах зэрэг бусад олон хэрэгт идэвхтэй оролцогч, зөвхөн ард түмэн, түүний сайн сайхны эрх ашгийн төлөө бүхий л амьдралаа зориулж явсан Борис Савинков миний биеийг Оросын ажилчин анги, тариачдын эсрэг зэвсэг барин тэмцлээ гэж одоо ажилчин тариачны засаг буруушааж байна. Ийм юм гэж байж болох уу? 

	 

	хэмээн гомдож гутарсан байдалтайгаар ярьж байжээ.

	«Бүхий л насан туршдаа зөвхөн ард түмний төлөө зүтгэгч ард түмний зарц байж» гэнэ шүү!

	Савинков болон түүний хань хамсаатнууд үй олон хот тосгоныг галдан шатааж ажилчин тариачдын цусыг асгаруулахдаа гадаадын хөрөнгөтнүүдэд хөлслөгдөж зөвхөн тэдний ашиг тусын тулд тэдний шууд заалтаар хийж байсан юм. Гэвч Савинков энэ бүхнийгээ, гэмт хэрэг биш, харин өөрийнхөө «нүгэл» «санамсаргүй хийсэн алдаа» гэж тайлбарласан байна. «Энэ бол өөрийн эрхгүй байдлаас болж Оросын ард түмний өмнө үйлдсэн миний нүгэл над зориудын буруу байхгүй» гэж тэрээр онцлон ярьж байжээ.

	 

	Савинков бол үнэхээр театрын жүжигчин хүн юм. Тэрээр өөрөө өөрийнхөө өмнө ийнхүү үргэлж жүжиглэж чадах эсэхийг би мэдэхгүй байна. Харин бусдын өмнө үргэлж жүжиглэдэг юм...

	Савинков «ард түмний зарц»-ын рольд тоглох боллоо. Гэвч энэ нь эрх тушаалд дуртай, шунахай, ховдог тэр этгээдийг зөвхөн үл шалих хоосон ялалтаар тайтгаруулах буюу эсвэл олон түмний анхаарлыг байнга биедээ татахыг эрмэлзэх төдийхнөөр л хязгаарлагдсан юм» 

	 

	гэж «Балмад явдлын жүжигчин» гэдэг өгүүлэлдээ Луначарский бичиж байлаа.

	Дашрамд хэлэхэд «жүжиглэдэг» гэдэг нэрийг Савинковт бүр 1906 онд цагдаагийн газрынхан өгч байжээ. Ийнхүү Савинков эсвэл гутарч гуньхарсан дүр үзүүлэх, эсвэл цагаантан буюу улааныхны аль алинд нь ч үл ойлгогдох байдал харуулах, эсвэл түүний гар хөл бологчдын үйлдсэн бузар цуст хэрэг явдалд огт хамаагүй, харин иймэрхүү явдлаас болгоомжлон сэрэмжилдэг ойлголт төрүүлэхийн тулд яаж ч маяглахаасаа буцахгүй тийм хүн юм.

	Савинковын үгээр бол хаант засгийн үзэлтэн, барууны бусад этгээдүүд түүнийг үзэн яддаг, огт итгэдэггүйгээр үл барам амь насанд нь халдах шахуу янз бүрийн аргаар түүнээс аль болохоор хөндийрөхийг хичээдэг гэнэ.

	Түүний зарим хамтран зүтгэгчид нь Савинковт чухам ямар сэтгэгдэлтэйгээр ханддаг вэ? гэдэг асуудлыг орхичихъё. Хаант засгийн харгис үзэлтнүүдийн туйлын баруун бүлгийнхний хэн нэгэнд тэрээр үнэхээр хэт «зүүнийг» баримтлагч шиг санагдсан байж болох л юм. Гэвч хамгийн чухал нь энэ огт биш, өөр зүйл байсан юм. Түүний өөрөө ярьсанчлан сэтгэл санааны хувьд шаналан цөхөрч, хэн нэгэн этгээдийн эрхшээлд үнэхээр орчихсон тийм байдал жинхэнэ Савинковт огт байгаагүй юм.

	Зохион байгуулах ер бусын авьяас чадвар, аймшиггүй зориг, Луначарскийн тодорхойлж байсанчлан жүжигчин түүндээ бусдыг зайлшгүй итгүүлэхэд хүргэж чаддаг байсан тэр чанарынхаа ачаар Савинков цаг ямагт хувьсгалын эсэргүү хөдөлгөөний ард хоцорч түүнийг удирдан зохион байгуулдаг байсан юм. «Эх орон, эрх чөлөөг хамгаалах холбоо» гэгч хувьсгалын эсэргүү нууц байгууллагын олон мянган салбарыг Савинковоос өөр хэн ч зохион байгуулан удирдаж чадаагүй юм. Тэрээр Ярослов, Рыбинск, Муром дахь зэвсэгт үймээнийг зохион байгуулан бэлтгэж, тэдэнд хилийн чанадах хувьсгалын эсэргүү хүчний туслалцааг үзүүлж Колчак, Деникиний армид их буу, пулемёт, хувцас хунар бэлтгэж нийлүүлэх, их хөрөнгө мөнгийг хөрөнгөтний засгийн газруудаас авч өгч байсан юм. «Оросын ардын арми» гэгчийг байгуулах нарийн төвөгтэй асуудал чухамхүү Савинковт л даалгагдаж байжээ. 

	«Ногоон хөдөлгөөн»-ийг зоригжуулан зохион байгуулагч нь өнөөх л Борис Савинков байсан бөгөөд Антантын орнуудын удаа дараагийн аяллыг бут цохигдсоны дараа Савинковын нэгэн санаатнууд Зөвлөлтийн нутаг дээр нууц хуйвалдаан, алан хядах үйл ажиллагаа болон бусад гэмт хэргийг өдүүлэхдээ чухамхүү түүнтэй холбоо хэлхээ тогтоохыг эрмэлздэг байсан юм. Савинков сүрхий ажигч хүний хувьд Зөвлөлт засгийн дайснуудын сул тал, генералуудын хоорондын хэмлэлдэх явдал, хувьсгалын эсэргүү удирдагчдад олон түмний хандах жинхэнэ хандлагыг маш сайн ялгаж чаддаг байсан нь ойлгомжтой.

	 

	— Би нэгэн удаа Беларусийн тосгон, хаа ч билээ дээ нэгэн бөглүү ойд хэрхэн орж байснаа санаж байна. Над дээр тариачид ирэхэд, «За та нар чинь Врангелийг таньдаг юм байгаа биз дээ гэж асуугаад, — Та нар сайн бодож үзээрэй, тэр Врангелийг чинь би өөрөө шүтдэг, гадаадад суугчид ч шүтдэг, гадаадынхан ч шүтдэг юм шүү гэхэд надтай зэрэгцэн зогсож байсан нэг буурал өвгөн намайг сүрхий ажиглаж харснаа «Танилгүй яах вэ, Врангелийг сайн танина» гэж билээ. — Аа тийм үү? Тэгвэл «Та түүний тухай юу гэж боддог билээ» хэмээн асуухад, — Тэр өнгөрсөн гэж гараараа дохиод «ПАН»... гэсэн юм.

	Ийнхүү Врангелийн тухай ярих ямар ч хэрэггүй болжээ гэдэг нь над тодорхой болсон юм. Тэгмэгц би түүнд өөр асуудал тавьсан.

	«Керенскийг санаж байна уу?

	«Саналгүй яах вэ» гэв.

	«Сайн байна, Керенскийд та яаж ханддаг вэ?

	Тэрээр бас л гараараа дохин «Хоосон чалчигч» гэж хэлсэн юм.

	Олон удаагийн аялалд гарч оросуудыг хооронд нь буудалцуулах буюу заримдаа өөрсдийн сум ч толгойн дээгүүр шуугин гарч байсан зэрэг гайхалтай явдлууд миний сэтгэл санааг огт шаналгааж байгаагүй юм. Гэтэл тариачидтай ярьсан энэ яриа намайг маш лав шархлуулсан билээ.

	 

	Тэгээд яав? Түүний дараагаар Савинков зэвсгээ хаяж Зөвлөлт Оросын эсрэг тэмцлээ зогсоочихоо юу, огтхон ч үгүй.

	Золгүй явдал, хүнд ялагдлын аль аль нь ч ийнхүү тэмцэх явдал ямар ч ашиггүй гэдгийг Савинковт итгүүлж чадаагүй юм.

	Тэрээр овжин заль мэхийнхээ ачаар хэзээ ямагт дараачийн хийх ажлыг сэтгэн боловсруулж амждаг бөгөөд түүний хомхой сэтгэл нь ямар ч үед тэмцлээ үргэлжлүүлэн, улмаар шинэ харгислал үйлдэхэд нь хүчин чадал нэмэн өгч байдаг юм.

	Зорилго нь зардлаа нөхдөг учир ёс суртахууны чанартай бодол санаа түүнийг огт зовоосонгүй. Бас тэгээд жүжиглэн тоглогч, алан хядагч этгээд болоход нь нууц хуйвалдах, амь насанд халдах, далд явуулга хийх, үхлээр тоглох зэрэг үйл ажиллагааны ямар их өргөн хүрээ нээгдэж байсан гэж санана. Энэ бүхэнд Борис Савинков л хамгийн гол үүрэг гүйцэтгэж байсан юм. Нэр алдарт дуртай энэ шунахай этгээд өөрийнхөө ашиг тусын тулд хийж байгаа алан хядах, тахир дутуу болгох, галдан шатаах, эвдэн сүйтгэх зэрэг бузар үйл явдлаа юмны чинээ боддоггүй байжээ.

	Энэ хооронд цаг үеийн байдал нэлээд өөрчлөгдлөө. Үймээн дарагдаж, Колчак, Деникин, Врангелийн арми бут цохигдлоо. Пилсудский гэрээ хэлэлцээр хийхийг хүсэв. Хувьсгалт тэмцлийн өрнөлтөөс айсан хөрөнгөтний эрх баригчид шинэ түрэмгийлэл үйлдэхийг зориглосонгүй, хэлэлцээ хийх, тэрчлэн Зөвлөлт Бүгд Найрамдах Улсыг хүлээн зөвшөөрөх тухай ярилцацгаадаг болов.

	Савинков яах болсон бэ? Түүний байгууллагын санд орох ашиг орлого багасаж, тагнуулын мэдээлэл солилцох асуудал хүндэрч, цуглуулах мэдээ сэлт улам хомсдож уг материалыг Зөвлөлт улсын нутаг дэвсгэрээс олоход тун бэрх болжээ. Иймд Савинков Парис хотноо жирийн орон сууц олж аваад эгэл бэртэгчний маягаар амьдрах болсон юм.

	Тэрээр ажлынхаа цагийн хуваарийг дараах маягаар тогтоодог байсныг түүний туслах агсан Павловский мэдүүлэхдээ:

	 

	«Найман цаг орчимд босож сахлаа хусуулахаар өглөө бүр үсчинд очдог, үсчнээс эргэж ирээд өглөөний цайгаа уудаг. Өглөөний цайны дараа бараг өдөр бүр би, заримдаа Любовь Ефимовна (Дикгоф—Деренталь Н. П.) хааяа Фюрстенберг тэднийд очдог байсан. Хоёр цаг хүртэл гэртээ байдаг, үдийн хоолны өмнө арав орчим минут салхинд зугаалдаг, эргэж ирээд орчин үеийн дайны... тухай сурвалжилга, роман бичдэг. Таван цаг орчимд үдийн хоол идэхээр явдаг, тэгэхдээ тогтсон газаргүй байсан. Оройн 9 цаг орчимд заримдаа Дикгоф-Деренталийнхаар айлчилж шөнийн арван хоёр цагийн үеэр гэртээ ирдэг байв.

	Хэрэг явдлаар дүүрэн байсан саяхны амьдралын дараах зүйл гэвэл ер дөө л энэ!» 

	 

	гэжээ.

	Үнэхээр ч Савинков улс төрийн үйл явдлын төвөөс аль эрт хөндийрч хажуугаар нь тойрч гардаг болжээ. Одоо хөрөнгөтний эрх баригчид түүнийг маш дурамжхан хүлээн авдаг болсон. Савинков тун бүтэлгүй амьтан нэр сүрийг минь ч гутааж магадгүй гэх болжээ.

	Савинков Муссолинид итгэж найдаж байсан нь дэмий болжээ. Маш нууц байдалд болж өнгөрсөн тэдний уулзалтын үеэр Савинков албархуу байдалтай Дучегээсээ булзамхай хариу, ёсорхуу байдлаас өөр юу ч олж чадаагүй байна. Гэтэл Савинков фашистуудад үнэхээр итгэж байжээ. 

	 

	«...энд л сэтгэл харамгүй туслалцаа дэмжлэг олдох байх гэж бодож байсан юм. Эсвэл коммунизм, эсвэл фашизм, дунд нь намаг байхуйц тийм байдал Европт тогтоод байна шүү гэж би өөрөө өөртөө ярьж байж билээ. Муссолини надад ямар ч тусламж үзүүлээгүй юм».

	 

	Зөвлөлт засагтай цаашид тэмцэх нь ямар ч ашиггүй болж байна гэдгийг сэхээрэх, бүр ухаарахад зохих хэмжээний тус дөхөм үзүүлэх уг сурвалжийг чухамхүү энэ үед бүрэлдэн тогтсон ерөнхий байдалд эрж хайх хэрэгтэй байжээ.

	1924 оны наймдугаар сарын 29-ний шөнийн цаг 15 минутад ЗСБНХОУ-ын Дээд шүүхийн цэргийн коллегийн яллан шийтгэх тогтоолыг шүүхийн хуралдаан дээр дарга нийтэд сонсгов. Шүүх Савинковыг 

	 

	— 1918—1922 онуудад хувьсгалын эсрэг бослогыг зохион байгуулсан;

	— 1918—1920 онуудад ЗСБНХУ-ын нутаг дэвсгэр дээр зэвсэгт үймээнийг зохион байгуулах зорилгоор Польш, Франц, Английн төлөөлөгчидтэй эвсэн хуйвалдсан;

	— 1918—1921 онуудад ажилчин тариачны засгийн газрын гишүүдийн эсрэг алан хядах гэмт хэргийг зохион байгуулсан;

	— 1921—1923 он хүртэл Польш, Францын эрх ашгийн төлөөнөө цэрэг дайны тагнан турших ажлыг удирдсан;

	— 1918—1923 онуудад Зөвлөлтийн эсрэг ухуулга сурталчилгааны ажлыг бичгийн болон аман хэлбэрээр явуулсан; 

	— 1921—1922 онуудад Зөвлөлт байгууллага, хамтрал, галт тэргүүд рүү халдан дайрах дээрэмчдийн бүлгийг зохион байгуулж байсан гэмт хэрэгтэн 

	 

	хэмээн үзжээ.

	ЗСБНХУ-ын эрүүгийн хуулийн 58-р зүйлийн 1, 59, 14—64, 66-р зүйлийн 1, 70 болон 76-д заагдсаны дагуу болон гэмт хэргийн бүх байдлыг харгалзан түүнд хамгийн хатуу шийтгэл буудан алах ял оногдуулжээ.

	Гэвч Савинков гэм буруугаа үнэхээр хүлээн хувьсгалын болон Зөвлөлт улсын эсрэг зорилго бүхий үйл ажиллагаанаас бүрэн ангижирч, өдүүлсэн гэмт хэргээ чин үнэнч ариун хөдөлмөрөөр олон түмний өмнө наманчлан цагаатгахад бэлэн байсныг харгалзан ЗСБНХУ-ын Төв Гүйцэтгэх Хорооны Тэргүүлэгчдэд дээрх шийтгэлийг зөөлрүүлж өгөх тухай хүсэлт гаргаж болох юм хэмээн шүүхийн хурал тогтоожээ.

	Ял шийтгэлийг зөөлрүүлэх тухай Савинковийн хүсэлтийг авч хэлэлцэх үед шүүхийн хурлаас өөрийн ажиллагааныхаа гол удирдлага болгож байсан үндсэн шалтгааны талаар дээр нэр нь дурдагдсан Георгий Гаврилович Кушнирок 

	 

	«... Савинков 1923 оноос эхлэн Зөвлөлт засгийн эсрэг зэвсэгт тэмцлийг идэвхтэй удирдах ажлаасаа хөндийрсөн гэдэгт эргэлзэх зүйл алга.

	Зөвлөлт засгийн эсрэг байгууллагууд нь зургаан жилийн туршид ямар ч амжилтгүй тэмцэж үргэлж бут цохигдсоор байв. Борис Савинков, гадаадын тусламж, дотоодын хүчээр ч гэсэн, түрэмгийлэл буюу «Цагаантан», «Ногоонтон»-ны тусламжийг хэрэглэх арга замаар ч гэсэн Зөвлөлт засгийг түлхэн унагаах боломжид өчүүхэн ч итгэхээ больсон нь тодорхой болсон юм.

	Ийм учраас Савинков Шүүх таслах хурал дээр Зөвлөлүүдтэй тэмцэх нь ямар ч үр ашиггүй болохыг ойлгосон тухайгаа мэдэгдэж байсан бөгөөд энэ талаар тайлбар өгөхдөө үнэхээр илэн далангүй ярьсан юм.

	Савинков цаашид тэмцэх явдал ямар ч ашиггүй, юунд ч хэрэггүй гэдгийг ойлгож мэдсэн болохоор Зөвлөлт засгийг хүлээн зөвшөөрөх нь зайлшгүй болох тухай дүгнэлтэд зүй ёсоор хүрэх ёстой байсан. Харин үүнийг чухамхүү шүүх таслах хурал дээр мэдэгдэж байсанчлан жилийн өмнө Парист ухааран ойлгосон уу, аль эсвэл зөвхөн одоо, баривчлагдсаныхаа дараа шийдэв үү? гэдэг асуудал гарч ирж байна. Энэ асуудлын хувьд Савинковын байдал нэлээд эргэлзлийг төрүүлж байгаа нь илт харагдаж байна.

	Гэвч миний бодоход үүнээс чухал өөр нэгэн зүйл байгаа юм. Манай хамгийн эвлэршгүй бөгөөд идэвхтэй дайсны нэг болох Борис Савинков, түүний бүх тэмцэл үнэхээрийн алдаа төөрөгдөл болсон гэдгийгээ зарлан мэдэгдэж цаашдын тэмцлээс татгалзан зөвлөлт засгийг үг дуугүй хүлээн зөвшөөрч байгаа юм. Тэрээр зөвхөн өөрөө Зөвлөлт засгийг хүлээн зөвшөөрсөн төдийгүй, холбоотон байсан этгээдүүдээ өөрийн жишээгээр дагалдахыг уриалсан юм» 

	 

	гэж тайлбарлаж байжээ.

	ЗСБНХУ-ын Дээд шүүхийн цэргийн коллегийн хүсэлт нааштай шийдвэрлэгджээ.

	ЗСБНХУ-ын Төв Гүйцэтгэх Хорооны тогтоолд 

	 

	«хатуу ял хүлээсэн иргэн Б. В. Савинковын хувьд шийтгэлийг нь зөөлрүүлэх тухай ЗСБНХУ-ын Дээд шүүхийн цэргийн коллегийн хүсэлтийг авч хэлэлцэж, Зөвлөлт засагтай ямар нэг хэлбэрээр тэмцэхээс эрс татгалзахаа шүүхийн өмнө нотлон, Октябрийн хувьсгалаар тогтоогдсон засгийн удирдлагын дор хөдөлмөрчин олон түмэндээ үнэнч шударгаар үйлчлэхэд бэлэн байгаагаа мэдэгдсэн учир түүнд дээд хэмжээний хатуу шийтгэл оногдуулах явдал нь хувьсгалт ёс журмыг хамгаалах ашиг сонирхолд төдийлөн тохирохгүйгээс гадна пролетари олон түмний хуулийг ухамсарлахад өшөө хонзон авах асуудал удирдлага болж чадахгүйг үндэслэж ЗСБНХУ-ын Төв Гүйцэтгэх Хорооны тэргүүлэгчдээс Тогтоох нь:

	 

	ЗСБНХУ-ын Дээд шүүхийн цэргийн коллегиос Б. В. Савинковт хүлээлгэсэн хатуу шийтгэлийг 10 жилийн хугацаагаар хорих ялаар солих тухай гаргасан хүсэлтийг хангасугай» 

	 

	гэжээ.

	Савинков шоронд байхдаа утга зохиолын нэлээд бүтээл гаргажээ. Гадаадад байгаа цагаачид ялангуяа өөрийн төрөл садны хүмүүс болон хуучин нэгэн санаатан байгаад одоо хамгийн харгис шүүмжлэгчид болсон хүмүүстээ бичсэн, түүний зарим захидал нь Савинковын үзэл санааны цаашдын хувьслын баталгаа, гадаадад дүрвэгсдэд шүүмжлэл болж чадсаны хувьд бидэнд маш сонирхолтой байдаг юм.

	 

	«Эрхэм хүндэт нөхөр Илюша (Эсер Фундаминский, Савинковын дотнын найз Н. П.), «Нөхөр» чинь та нарт бичиж байна. Гэвч чөтгөр бүү мэд. Би та нарын нүдэнд «Иуда» , «Азеф», урвагч – хамгийн муу муухай амьтан мэт харагдаж байж ч магадгүй юм... Би орост ирж байгуулсан гавьяа зүтгэлээрээ Зөвлөлтийн дээд шүүхэд хэргээ таслуулан шийтгэгдээд байж байна. Одоо шоронд сууж, орос орны тухай, бага зүйл тэгэхдээ л урьд өмнө мэдэж байснаас буюу та нарын мэдэж байснаас хавьгүй их зүйлийг мэддэг боллоо. Орост шинэ үе төрөн өсөж хэрэг дээрээ чухамхүү тэд нар л оросын хувьсгалыг ялгуулж байна... тэр их хүч хувьсгалыг ямар нэг хэлбэрээр хуучин нийгэмд эргүүлж өгөхгүй нь лав... Иймд үүнийг тун сайн санаж Орос орныг гадаадынхны тусламжтайгаар өөрөөр хэлбэл, жад мөнгөний тусламжтайгаар «аврах» тухай санаархлаасаа салах хэрэгтэй байна.»

	 

	Орос орны үнэн бодит байдлын тухай Савинков цааш нь бичихдээ: 

	 

	«Улс орон хөл дээрээ зогслоо. Тариалангийн талбай хагалагдаж, үйлдвэр фабрик ажиллаж, хамтрал (лут их салаа мөчир), хоршоо дэлгүүр арилжаа наймаагаа хийж, өдөр сар өнгөрөх тутам амьдрал улам сайжирсаар байна.

	Бүтээн байгуулах үе эхэлж, энэ бүтээн байгуулах хөдөлмөрт Оросын коммунист нам их үүрэг гүйцэтгэх боллоо. Ажилчин тариачин жинхэнэ ёсоор эрх чөлөөтэй болов. 

	Эрхэм Илюша минь! Та бид энэ тухай Польшийн ажилчны холбоонд байхдаа боддог л байсан шүү дээ! Үүний тулд ч хааны үеэс эхлэн тэмцэж байсан биз дээ...

	... Шүүхийн хурал дээр Виктор Хюгогийн дүр үзүүлэх огт хэрэггүй, харин ард түмний зориг санааны өмнө сөгдөн бөхөлзөж хэрэв боломжтой бол хийсэн хэргээ санаж ард түмний өмнө залбирах нь дээр гэж бодож байсан маань тун зөв болсон гэдгийг би шоронд байхдаа бүрэн ойлгосон юм. 

	Хянаад үзээрэй. Цагаачлалын дуу дахин сонсогдохоо больж тэр тухай санахын ч хэрэггүй болжээ» 

	 

	гэжээ.

	Д. С. Пасманихт (Савинковын дотно нөхдийн нэг Н. П.) бичсэн захидлаа Савинков:

	 

	«Өнөөдөр эс ч гэсэн маргааш сэтгэл харамгүй, үнэнч шударга бүх цагаачид, та ч гэсэн мөн адил, Зөвлөлт засгийг хүлээн зөвшөөрч түүнтэй хамтран ажиллахыг амьдрал шаардаж байна гэдгийг ойлгох болно. Хэрэв ойлгохгүй бол «Сүүлчийн мэдээ» гэгчээрээ амь зуун коммунистуудыг тэдний алдаагаар биш, харин өөрсдийнхөө алдааны улмаас үзэн ядаж, харь нутгийн цөллөг хавчлагын нөхцөлд амьдралынхаа сүүлчийг өнгөрүүлэхээр үлдэх болно шүү» 

	 

	гэсэн үгээр дуусгажээ.

	Иймэрхүү утга санааг Савинковоос өөрийн эгч Вера Викторовна Мягковад бичсэн захидлаас бас олж үзэж болох юм.

	 

	«...үнэхээр тийм... бид большевикуудын эсрэг биш, харин ард түмний эсрэг тэмцэж байсан учир биднийг большевикууд биш, харин оросын ард түмэн хилийн чанадад гаргаж хаясан юм. Үүнийг Виктор, Соня та нар (Савинковын ах дүү нар, Н. П.) тэрчлэн цагаачдын «удирдагчид» хэзээ нэгэн цагт ойлгох болно».

	 

	♦ ♦ ♦

	 

	1925 оны тавдугаар сарын 7-нд Савинков амиа хорлож үхсэн юм. «Б. В. Савинков амиа хорлон үхсэн нь» гэсэн албан ёсны мэдээнд: 

	 

	Тавдугаар сарын 7-нд Борис Савинков амиа хорлон үхэв гэж байв.

	Энэ өдрийн өглөө Савинков Дзержинскийд өөрийгөө суллуулах тухай захидал өгсөн юм. Дараа нь Дээд шүүхийн ялын шийтгэлийг өөрчлөх боломж барагтай байгаа тухай шоронгийн захиргаанаас урьдчилсан хариу авмагц Б. Савинков салхинд зугаалан ирснийхээ дараа түр байж байсан шоронгийн тасалгааны цонх сараалжгүй байсныг ашиглан тавдугаар давхрын цонхноос хашаа руу харайж унажээ. 

	Хүрэлцэн ирсэн эмч нар Бүгд Найрамдах Улсын прокурорын туслагчийн байлцаатайгаар агшин зуурын үхэл болжээ гэдэг магадалгаа гаргалаа» 

	 

	гэсэн байв.

	Энэ алхмыг хийхэд чухам юу Савинковт түлхэц болов? Нуруун дээр нь даагдахаа больж, шинэ амьдралд байр сууриа олж авахад нь саад болсон ачаа даралт нь уу? Коммунизмын үйл хэрэг, түүнтэй хийх тэмцлийн аль алинд ч өөрийгөө ямар ч хэрэггүй боллоо гэдгийг сэхээрсэн байдал нь уу? Эсвэл театрын тайзан дээр хамгийн сүүлчийн удаа жүжиглэж тоглож байсан дүрээсээ бүрмөсөн зайлахаар шийдсэн хүсэл нь үү?.. 

	Хэн мэдэх билээ.

	Үүнээс хойш бараг 50 жил өнгөрч байгаа боловч Борис Савинковын хэрэг явдал нийгмийн ач холбогдлоо огт алдсангүй. Сүүлийн үед Савинковыг дүрслэн харуулсан хэд хэдэн зохиол, кино гарлаа. Үүний бүх учир утга нь зөвхөн энэхүү «жирийн бус алан хядагч», Луначерскийн нэрлэж байсанчлан «Адал явдлын жүжигчин»-ий ердийн хувь заяанд байсан юм огтхон ч биш. Савинковын амьдралын зам, хувьсал нь нэлээд олон талаар жижиг хөрөнгөтний гаралтай оросын хувьсгалч сэхээтнүүдийн заримынх нь хувьд нийтлэг зүйл юм. Хэрэв хүсвэл үүнийг Оросын хувьсгал, сөрөг хувьсгалын түүхийн хэсэг хэмээн үзэж ч болох юм.

	Залуу үеийнхний хувьд гэвэл Савинковын хэрэг явдал нь ялалт, амжилт, Зөвлөлт нийгмийг бататгахын төлөө манай ард түмний тэмцлийн түүхэнд одоохондоо төдий л тодрон гарч ч амжаагүй байгаа хуудас юм.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

